
"Nafarroako Erresuma” 2008ko Turismo Sariak proposaturik, kategoria eta modalitate guztietan
Saritutakoak Erdialdeko Partzuergoa, ANAPEH, Baztan-Urdazubiko Donejakue Bidearen Lagunak, Fiteroko Bainuetxea, Rodero Jatetxea eta Senda Viva izanen dira
Ostirala, 2008ko apirilaren 11.  Erdialdeko Partzuergoa, Nafarroako Ostalaritzako Enpresa Txikien Elkartea (ANAPEH), Baztan-Urdazubiko Donejakue Bidearen Lagunen Elkartea, Fiteroko Bainuetxea, Rodero Jatetxea eta Senda Viva izan dira “Nafarroako Erresuma” 2008ko Turismo Sariak jasotzeko proposatutakoak, kategoria eta modalitate desberdinetan. Era berean, Los Iruñako musika taldeari ere ohorezko aipamena ematea proposatu da.  

Nafarroako Turismoaren Kontseilua, Nafarroako Gobernuaren turismoaren arloko kontsulta eta aholku organoa, gaur bildu da Nafarroako Artxibo Nagusian, eta hirugarren urtea duten sari hauetarako proposamenak luzatu dizkio Gobernuari. Sariak datorren maiatzaren 5ean, arratseko 8etan Baluarten eginen den Turismoaren Galan zehar emanen dira. “Nafarroako Erresuma” sariek sektorean egiten den lanaren aintzatespen eta pizgarri izan nahi dute. Horrekin batera, beste xede bat dute, gizarteak sektore honetako eragileek, enpresaburuek eta langileek betetzen duten lana baloratzea alegia.


Aurtengo hautagaiak hauek izan dira: toki entitateen, turismo partzuergoen edo erakunde publikoen kategorian, Urdazubiko Udala, Erdialdeko Partzuergoa, Corellako Udala, Izabako Udala eta Plazaolaren Partzuergoa. Erdialdeko Partzuergoa izan da irabazlea.

Enpresa elkarteen kategorian proposatutakoak, berriz, hauek izan dira: ANAPEH, Kanpin Elkartea, Aturina eta Abelore. Irabazlea Nafarroako Ostalaritzako Enpresa Txikien Elkartea izan da (ANAPEH).

Turismoko beste elkarte batzuen atalean, proposatutakoak izan dira Cederna Garalur, Donejakue Bidearen Ardoaren Ibilbidea, Urdazubiko Donejakue Bidearen Lagunen Elkartea eta Mendi-Behera Elkartea; horien artean, Urdazubiko Donejakue Bidearen Lagunen Elkartea aukeratu dute. 

Lojamenduei dagokienez, sarirako hautagaiak hauek izan dira: Joyosa Guarda, Fiteroko Bainuetxea eta Joxepi Miura. La Perla Hotelak atzera egin zuen, eta irabazlea Fiteroko Bainuetxea izan da. 

Jatetxeen ataleko sarirako hautagaiak Rodero, sariduna azkenean, , Maher, Castillo de Gorraiz eta Molino de Urdániz izan dira.


Azkenik, bitartekaritza eta zerbitzuen arloan, proposatukoak hauek izan dira: Senda Viva, Novotur, Pamplona Convention Bureau y CR Listen. Aurtengo saria Senda Vivak jaso du.

Toki entitate, turismo partzuergo edo erakunde publikoen kategorian, sariduna Erdialdeko Partzuergoa izatea erabaki da. Partzuergo honek 1996tik eskaintzen ditu bere zerbitzuak, eskualdeko garapen integrala dinamizatu eta sustatzeko eginkizuna betez, eta, horretarako, turismoa du estrategia nagusietako bat. Erdialdeko turismoaren kudeaketa koordinatu eta antolatzen du, turismoaren merkatuan tokia egin nahian dabil turismo kulturalaren inguruko irudi berariazko batekin eta produktu turistikoaren kalitatea hobetzea bultzatuz; horrez gain, Erdialdeko baliabideekin bat datorren sustapen sistema diseinatu du eta eskualdeko sektoreari kualifikazio ematen dio, enplegu egonkorra sortzeko aukerak emanez. 37 udalek eta ezaugarri desberdinak dituzten 17 toki entitatek osatzen dute, bai eta turismoaren eta mahastizaintza eta ardogintzaren sektoreek ere, 53 establezimendu elkarturekin. Orobat, haren lurraldeko biztanleen artean aholkularitza lanak betetzen ditu turismoaren arloan. Besteak beste, jarduera hauek antolatzen ditu: Uxueko Otapurren Festa, Andelosko Jaialdi Erromatarra edo Ardo Gorriaren Eguna San Martin Unxen. Nafarroako Ardoaren Ibilbidea egitea da haren proiektuetako bat, eta Ardoaren Paisaiarako Begiratokien eta Bidezidorren Sarea ezarri du.


Turismoaren sektoreko enpresa elkarteen kategorian, Nafarroako Ostalaritzako Enpresa Txikien Elkarteari (ANAPEH) eman zaio saria, Nafarroako Turismoko Elkarteen eta Antolakundeen Federazioak eta Pamplona Convention Bureau-k proposaturik. 1978an sortu zuten hogei bat ostalarik, eta egun 800 kidetik gora ditu, gehienbat tabernak, taberna bereziak, kafetegiak, jatetxeak eta 420 landa lojamendu. ANAPEH elkarteak jarduerari ekin eta amaitutzat eman arte laguntzen die kideei, eta haien ordezkari da. Aholkulari pertsonal eta profesionala izateaz gain, turismoaren sektorea hainbat modutan sustatzen du erakundeak: establezimendu nabarmena, Bakailaoaren Astea, Nafarroako Mus Txapelketa, Nafar Etxeen Munduko Txapelketa, turismo azokak, Iberikoaren Astea, Txantreako Pintxoa, edo ikastaroak eta jardunaldiak.


Turismoko beste elkarte batzuen kategorian, Baztan-Urdazubiko Donejakue Bidearen Lagunen Elkarteak jaso du saria, Pamplona Convention Bureau-k proposaturik. Elkartea duela zortzi bat urte abiatu zen, Donejakue Bidearen ibilbideetako bat sustatzeko eginkizunarekin, Baztango Bidearena hain zuzen. Ibilbide hau Baionan hasi eta Nafarroan Urdazubin barna sartzen da, Iruñera bidean. Elkartearen lanaren emaitza nagusiak erromesendako hiru aterpetxe zabaldu izana da, Bidea egiten laguntzeko, eta Urdazubiko San Salvador Monasterioan Apaingarri Liturgikoen Museoa izanen dena, Artzapezpikuarekin izenpetu duten hitzarmen bati esker lortutakoa. Horrez gain, azpiegiturak seinaleztatu eta planifikatu ditu, eta liburu bat argitaratu du: “Donejakue Bidea Baztanen”.

Turismoko enpresen edo enpresaburuen kategorian, lojamenduen modalitatean, saria Fiteroko Bainuetxerako izan da, Eder Partzuergoak proposaturik.
 Bainuetxea hotel gune batek osatzen du, bi establezimendurekin, Gustavo Adolfo Bécquer eta Virrey Palafox hotelak. Bainuetxe honen historia erromatarren garaian hasi zen, eta orduko termak eta ura hartzeko sistema gorde dira gaur arte. 1973tik hona instalazioak modernizatu eta turisten eskaeretara egokitu ditu, esate baterako, kosmetika termaleko linea bat plazaratu du eta hoteleko azken solairua igerileku estali hidrotermal bihurtu du. Iaz 146.316 pertsonak hartu zuten ostatu bertan, eta 180 pertsonari eman zion lana urte osoan zehar. Gustavo Adolfo Bécquer Hotela Espainiako lehena izan da sektore honetan Kalitatearen Q delakoa lortzen. Bainuetxeak, gainera, bisita gidatuak eskaintzen dizkie turistei, Nafarroa eta Erribera ezagutzeko, eta kulturaren berreskurapena eta zabalkundea bultzatzen ditu.


Turismo enpresa edo enpresaburuen kategorian ere, baina Jatetxeen modalitatean, Nafarroako Turismoaren Kontseiluak saria Rodero jatetxeari ematea erabaki du, Nafarroako Ostalaritzako Enpresaburuen Elkarteak, Iruñeko Hotelen Elkarteak, Nafarroako Jatetxeen Elkarteak eta Nafarroako Kanpin Elkarteak proposaturik. Epaimahaiak adierazi duenez, Koldo Roderoren etengabeko eguneratzea, bilakatzea eta ikertzea funtsezkoak izan dira Rodero Jatetxea Nafarroako gastronomiaren abangoardian egon eta bertako sukaldaritzan nagusietako bat izateko. 2002an eraldaketa sakona gertatu zen jatetxean.

Turismoko enpresen edo enpresaburuen atalean, Turismoaren arloko bitartekaritza eta zerbitzuen modalitatean, saria Senda Vivarentzat izan da, Nafarroako Ostalaritzako Enpresaburuen Elkarteak, Iruñeko Hotelen Elkarteak, Nafarroako Jatetxeen Elkarteak eta Nafarroako Kanpin Elkarteak proposaturik. Nafarroako Errege Bardeako Biosferaren Erreserbaren ondoan kokaturik, Senda Vivaren turismo eskaintza familia osoari zuzendua dago. Penintsulako aisiarako parkerik handiena da, 120 hektareako azalera duena. 2004an ireki zenetik, bisitarien kopuruak %143 egin du gora, eta azken urte honetan %48. Nafarrak dira bisitari gehienak, baina erkidego mugakideetatik ere jende asko etortzen da bisitan.

Azkenik, Nafarroako Turismoaren Kontseiluak aipamen berezia eman dio Los Iruñako musika taldeari, Nafarroa Foru Komunitatearen mugetatik haraindi sustatzeagatik. Los Iruña'ko taldea ahots eta musika boskote bat izan ziren, Enrique Abad, Iñaki Astondoa, Kike Los Arcos, Alberto Huarte eta Joaquín Zabalza kide zituena. Musikan egindako ibilbideak mundu osoan zehar ibili ziren, Nafarroako herri musika eta garaiko bertsioak eta doinuak toki guztietara eramaten. Hamar urtetan 300 abesti baino gehiago grabatu zituzten, binilozko diskoetan, eta horietatik 80 bat bildu dira azken urteotan, 5 CDtan. 

